HOTUBA YA MSEMAJI MKUU WA KAMBI RASMI YA UPINZANI BUNGENI KWA WIZARA YA MIFUGO NA UVUVI, MHESHIMIWA DR. SWARE I.SEMESI (MB), KUHUSU UTEKELEZAJI WA BAJETI YA OFISI HIYO KWA MWAKA WA FEDHA 2018/19 NA MPANGO WA BAJETI KWA MWAKA WA FEDHA 2019/20

Yanatolewa chini ya Kanuni ya 99(9) ya Kanuni za Bunge,

Toleo la Januari, 2016

______________________________

I. UTANGULIZI

1. Mheshimiwa Spika, kwa heshima kubwa napenda kuchukua nafasi hii kumshukuru Mwenyezi Mungu kwa kunipa afya njema na kuniwezesha kusimama mbele ya Bunge hili ili kutoa maoni ya Kambi Rasmi ya Upinzani Bungeni kuhusu hoja iliyo mbele yetu.

2. Mheshimiwa Spika, aidha, nitoe shukrani kwa Kiongozi wa Kambi Rasmi ya Upinzani kwa kuniamini na kunipa madaraka ya kuwa Msemaji Mkuu wa Kambi Rasmi ya Upinzani kwa Wizara hii. Pia niwashukuru wadau wa sekta hii ya mifugo na uvuvi pamoja na secretariat ya Kambi ya Upinzani kwa ushirikiano ambao wanaoutoa kwangu na wabunge wetu katika kutupatia uzoefu  na uhalisia wa sekta hii muhimu kwa maendeleo ya Tanzania kwa ujumla. 

II. UMUHIMU WA SEKTA ZA MIFUGO NA UVUVI

3. Mheshimiwa Spika, Mifugo na Uvuvi ni sekta muhimu sana kwa uchumi na maendeleo ya nchi na Watanzania kiujumla. Sekta ndogo ya mifugo inaweza kuchangia kwa kiwango kikubwa katika uchumi wa nchi kama uwekezaji utafanyika inavyotakiwa. Sekta hii inaajiri takribani 50 %
 ya watanzania ambayo ni watu takribani milioni 27 na inachangia 6.9 % kwenye pato la Taifa
.  Shughuli za Uvuvi zinachangia 2.2 % ya pato la taifa. Baadhi ya maeneo ya nchi yetu Uvuvi ndio shughuli kuu ya uchumi, kwa Mfano asilimia 30 ya wakazi wa Manispaa ya Kigoma Ujiji wanaishi kwa kutegemea shughuli za uvuvi. Hali ni hiyo hiyo kwa mifugo Kwa maeneo ya wafugaji hapa nchini.
4.  Mheshimiwa Spika, kwa kuanzia na sekta ya mifugo; katika mwaka wa fedha 2017/18; Tanzania ilikuwa na ng’ombe takriban milioni 30.5. Idadi hiyo inaifanya Tanzania kuwa nchi ya tatu kuwa na ng’ombe wengi barani Afrika baada ya Ethiopia na Sudani.  Katika mwaka huo huo idadi ya mifugo mingine kama kondoo na mbuzi ilikuwa ni milioni 23.8, hata hivyo Tanzania iliuza nje nyama tani 3,162 tu na kuagiza kutoka nje nyama tani 900 katika mwaka wa fedha 2017/18. Uzalishaji wa nyama nchini ulipungua kutoka Tani 650,000 mwaka 2016 mpaka tani 560,000 mwaka 2017/18. Ni dhahiri kuwa, wingi wa mifugo nchini haumsaidii Mtanzania kuondokana na umasikini. Upungufu wa uzalishaji wa nyama uliendana na upungufu wa uzalishaji wa bidhaa nyingine kama vile maziwa.
5.  Mheshimiwa Spika, katika mwaka wa fedha 2017/18, sekta ya mifugo iliipatia Serikali mapato ya shilingi bilioni 20.876 na hadi kufikia mwezi Februari kwa mwaka wa fedha 2018/19 fedha ambazo zilikuwa zimeshakusanywa kutoka katika sekta hiyo, zilikuwa shilingi bilioni 22.885. Hiki ni kiwango kidogo mno cha mapato kutoka kwenye sekta inayochangia pato ghafi la taifa (GDP) kwa takribani 7 %. Mwaka huo mapato ya ndani ya Serikali yalitarajiwa kuwa shilingi 19 trilioni.
6. Mheshimiwa Spika, sekta ya mifugo inayochangia 7 % ya shughuli za uchumi nchini na kuingiza mapato kwa chini ya 0.05 % ya mapato yote ya ndani ya Serikali, hii ni changamoto kubwa. Kambi Rasmi ya Upinzani Bungeni inaishauri Serikali kuwekeza zaidi katika Sekta hii ya mifugo na kuweka mazingira mazuri kwa sekta binafsi kuwekeza, ili kuendelea kupata mavuno ya kutosha na kukuza uchumi wetu. 
7. Mheshimiwa Spika, kwa mwaka wa fedha 2017/18 sekta ya uvuvi imeipatia Serikali shilingi 25,727,659,157.00, na hadi kufikia mwezi Machi kwa mwaka wa fedha 2018/19, Serikali imejipatia shilingi 23,901,862,510.79. Takwimu za hali ya uchumi za mwaka 2017 zinaonesha kuwa, mapato yaliyotokana na shughuli za uvuvi hapa nchini huchangia 2.2 % ya pato ghafi la Taifa (GDP), na tasnia nzima ya uvuvi inachangia 10 % ya mauzo nje ya nchi (Annual fisheries statistics report 2014). Sekta hii ya uvuvi inaweza kufanya vizuri zaidi kwa kuivusha Serikali katika hali ya umasikini kama ikipewa kipaumbele inayostahili. 
8. Mheshimiwa Spika, mauzo ya nje kwa mwaka kwa bidhaa za uvuvi huchangiwa kwa kiasi kikubwa kutoka maji ya baridi, ambapo inachangia 75 %, kati ya hii, 65 % ni kutoka Ziwa Victoria. Uvuvi kutoka bahari ya ndani umechangia 13 % na asilimia moja tu kutoka kwa wafugaji wa samaki (Aquaculture). Tangu Serikali ya awamu ya tano iingie madarakani, mauzo ya nje ya bidhaa za uvuvi yanazidi kushuka mwaka hadi mwaka. Kwa Mfano mwaka 2015 Tanzania iliuza nje mazao ya uvuvi ya thamani ya USD 259 milioni lakini mwaka 2016 mauzo yalishuka mpaka USD 257 milioni na mwaka 2017 ikashuka zaidi mpaka USD 182 milioni, ikilinganisha na mauzo ya USD 832 milioni mwaka 2014.
Jedwali: Jumla ya Mapato Vs Mapato ya samaki na bidhaa za samaki
	Mwaka
	Jumala ya Mapao ya Serikali
	Mapato toka uvuvi na bidhaa zake
	Asilimia(%)

	2017/18
	27,712,376,692,431.00
	25,727,659,157.00
	0.0928

	2018/19
	32,475,949,753,000.00
	23,901,862,510.79
	0.0736

	2019/20
	33,105,409,726,000.00
	32,301,458,400.00
	0.0976


Takwimu ni kwa mujibu wa Randama ya Uvuvi fungu 64 ya machi,2019 na kitabu cha mapato-volume I
9. Mheshimiwa Spika, licha ya mchango wenye matumaini kwa sekta ya uvuvi katika uchumi wa nchi yetu; bado Serikali haijafanya uwekezaji wa kutosha ili kuifanya sekta hii kuwa chanzo cha uhakika cha mapato ya Serikali. Kambi Rasmi ya Upinzani Bungeni inaitaka Serikali kubadili fikra, na kujipanga upya na kuichukulia sekta ya uvuvi kama mali asili inayohitaji ushauri wa kisayansi kwa maendeleo endelevu.
10. Mheshimiwa Spika, ulaji wa samaki Tanzania unachangia kwa asilimia 30 tu ya protini inayotokana na nyama, hivyo kutokana na kukua kwa idadi ya watu ni muhimu sana kuongeza upatikanaji wa samaki ili kuhakikisha mchango wa  protini ya samaki katika vyakula unaongezeka.
III. HALI YA SEKTA YA MIFUGO

11. Mheshimiwa Spika, wafugaji wengi wa Tanzania wanatumia mfumo wa ufugaji huria, mfumo ambao unategemea upatikanaji wa malisho na maji kwa msimu na matokeo yake husababisha wafugaji kuhamahama. Aina hii ya ufugaji ndio unaozalisha nyama takribani 95 % kwa matumizi ya ndani na takribani 5 % kwa ajili ya kuuza nje, sambamba na uuzwaji wa ng’ombe wazima kwenda nje ya nchi.

12. Mheshimiwa Spika,tafiti zinaonesha kuwa ufugaji wa asili unachangia 7.4 % ya pato la Taifa na ongezeko la ukuaji la 2.2 % kila mwaka.  Ufugaji  wa  asili unategemewa  na  idadi  kubwa  ya  watanzania  kwa  kuendesha  maisha  yao na   huchangia maendeleo kwa mapana yake. Mchango wa sekta hii ya mifugo katika uchumi ni  upo zaidi kupitia kodi  na  tozo mbalimbali  katika  masoko  ya  mifugo,  usafirishaji  wa  mifugo,  ukaguzi  wa  mifugo,  na upatikanaji wa malighafi kwa matumizi ya viwanda mbalimbali.

13. Mheshimiwa Spika, takwimu zinaonesha kwamba ufugaji wa asili unaajiri takriban watanzania 5,000,000 na unachangia 97 %
 ya mifugo yote nchini na kuwapatia 98 % ya Watanzania nyama na maziwa. Mifugo ya ufugaji wa asili pia inachangia 30 % ya uzalishaji wa sekta ya kilimo na 18 % pato ghafi la taifa
.

14. Mheshimiwa Spika, japokuwa sekta hizi mbili za uvuvi na mifugo ni muhimu sana katika maendeleo ya jamii na nchi kwa ujumla, kuna maeneo kadhaa yakitatuliwa na kuwekeza katika rasimali watu, teknolojia na fedha, basi sekta hii ina weza kulikwamua taifa letu kiuchumi.
(a) Sekta Ndogo ya Maziwa

15. Mheshimiwa Spika, sekta ndogo ya maziwa ni kitovu kikubwa cha uchumi hasa kwa wafugaji wadogo hapa nchini. Uzalishaji wa maziwa hapa nchini umefikia lita bilioni 2.4 kwa mwaka; na hii ni kutokana na idadi ya mifugo iliyopo ambayo kwa sasa inakadiriwa kuwa takriban milioni 28.4. Pamoja na uzalishaji huo mkubwa wa maziwa; viwanda vyetu vya maziwa vinaweza kuchakata na kusindika asilimia 2 tu ya maziwa yote yanayozalishwa nchini.
16. Mheshimiwa Spika, uwezo huo mdogo wa viwanda vyetu kuchakata na kusindika maziwa umesababisha asilimia 98 ya maziwa yanayozalishwa kukosa soko, na hivyo kusababisha wafugaji wetu kuendelea kuwa maskini licha ya kuwa na rasilimali nyingi za mifugo pamoja na mazao yake. 
17. Mheshimiwa Spika, Kambi Rasmi ya Upinzani Bungeni ilidhani kwamba, Serikali ingejikita kwenye ujenzi na maboresho ya viwanda vya maziwa ili kuweza kuwapatia wafugaji wetu soko la uhakika la maziwa lakini kinyume na matarajio hayo Serikali inanunua maziwa kutoka nje kwa wastani wa lita milioni 13 kila mwaka yenye thamani ya zaidi ya shilingi billion 17.958, jambo ambalo linakwenda kuuwa kabisa uchumi wa wafugaji unaotegemea soko la maziwa (Rejea randama fungu 99 ya machi 2019 aya 4.4.4 uk 18 & 19).
18. Mheshimiwa Spika, ukiangalia randama ya Wizara ya Mifugo na Uvuvi ya mwaka wa fedha 2018/19(uk.27) utaona kwamba, kuwa kwa kipindi cha Julai hadi Desemba 2017, bodi ya maziwa ilitoa vibali 417 vya kuingiza maziwa ndani ya nchi vyenye thamani ya shilingi bilioni 22.81. Kambi Rasmi ya Upinzani Bungeni ina mtazamo kwamba; fedha hizi zingelipwa kwa wafugaji wanaozalisha maziwa hapa nchini, na maziwa hayo kununuliwa ndani ya nchi. Uamuzi wa Serikali kununua maziwa nje ya nchi kwa shilingi bilioni 22.81; ni kujinyima fursa ya kukuza soko la ndani na kuwakosesha wafugaji wanaozalisha maziwa kiasi hicho cha fedha.
 (b) Sekta Ndogo ya Nyama

19. Mheshimiwa Spika,  takwimu za Serikali zinaonesha kuwa Tanzania tuna viwanda/machinjio ya nyama  25 na  vinauwezo wa kuzalisha tani 626,992 za nyama kwa mwaka, lakini uzalishaji kwa sasa ni tani 81,220 kwa mwaka. Uzalishaji huu ni chini ya uwezo kwa asilimia 87.05 (operating under capacity for 87.05 %)

20. Mheshimiwa Spika, takwimu zinaonesha kuwa tani 2,165.95 za nyama ya ng’ombe, mbuzi, kondoo na punda ziliuzwa nje ya nchi, wakati huo huo jumla ya tani 1,224.55 za nyama ziliagizwa toka nje ya nchi, ikiwa tani 506.05 nyama ya nguruwe, tani 711.03 nyama ya ng’ombe na tani 7.47 nyama ya kondoo. Uagizaji huo uliongezeka kwa asilimia 37.5 mwaka 2017/18 kwa kulinganisha na kipindi kama hicho mwaka 2016/17 cha uagizaji wa tani 890.66; ongezeko hili ni kutokana na kuongezeka kwa soko maalum.
21. Mheshimiwa Spika, takwimu za randama wizara ya mifugo na uvuvi ya mwaka 2018/19 inaonesha kuwa jumla ya tani 1,207.93 za nyama ziliuzwa nje ya nchi ikiwa ni pungufu kwa asilimia 44.23 ikilinganishwa na kiasi cha tani 2,165.95 zilizouzwa kwa mwaka 2017/18. Aidha, tani 472.62 za nyama ziliingizwa nchini kutoka nchi za Afrika ya Kusini, Ubelgiji na Uingereza. Idadi hii ya uingizaji nyama ni pungufu kwa asilimia 61.4 ikilinganishwa na kiasi cha tani 1,224.55 zilizoingizwa nchini kwa mwaka 2017/18.  Jambo hili la upungufu linaweza kuwa ni dalili njema kuwa sasa wafugaji wetu wanaanza kufuga kwa kuzingatia viwango na mahitaji ya soko. 
22. Mheshimiwa Spika,kwa mujibu wa Mheshimiwa Waziri wa Mifugo na uvuvi, Tanzaniapamoja na kuwa na ng’ombe wengi bado inaagiza nyama kutoka nje ya nchi, na viwanda vya nyama vilivyopo havizalishi kama inavyotakiwa. Tanzania inaagiza tani 2,000 za nyama kila mwaka na wakati huo huo inauza nje tani 2,000 za nyama. “Utaona kuwa kiasi cha nyama tunachouza nje kwa bei rahisi kabisa, ndio kiasi hicho hicho tunachoagiza kutoka nje kwa bei ya juu, natamani kuona wawekezaji wengi wakiwekeza katika sekta hii kwa sababu fursa zilizopo ni kubwa”.
23. Mheshimiwa Spika, hapa ni dhahiri kuwa Mheshimiwa Waziri wa mifugo na uvuvi anatamani  kuona uwekezaji katika sekta hii ya nyama lakini kuna upungufu wa viwanda na viwanda vilivyopo vinafanyakazi zake chini ya uwezo wake halisi. Swali la msingi la kuuliza tatizo ni nini katika sekta hiyo hadi viwanda vinashindwa kuwa katika “full production capacity”?

(e) Sekta ndogo ya Ngozi

24. Mheshimiwa Spika, ngozi katika sekta ya mifugo ina uwezo mkubwa wa kuchangia maendeleo ya uchumi wa Tanzania. Tanzania ina uwezo wa kuzalisha vipande vya ngozi ya ng’ombe milioni 3.4, vipande milioni 2.0 vya ngozi ya kondoo na vipande milioni 4.4 vya ngozi ya mbuzi. Hata hivyo, sababu zinazofanya ngozi nyingi kuwa na ubora wa chini ni ufugaji usiozingatia kanuni bora za ufugaji ikiwa ni pamoja upigaji chapa ovyo mifugo hususan katika maeneo muhimu ya ngozi, hali mbaya ya miundombinu ya machinjio, makaro, mabanda ya kukaushia na kuhifadhia ngozi. 
25. Mheshimiwa Spika, japokuwa nchi yetu inautajiri mkubwa wa mifugo ambayo ingezalisha ngozi kama malighafi za viwandani na kuongeza pato la Taifa, lakini bado sekta hii ndogo ina mapungufu mengi. Zao la ngozi ambalo linaweza kutuimarishia uchumi kwa kuuzwa nje, soko lake limekuwa likishuka. Mfano, ulinganifu wa mwaka 2016/2017 na 2017/18 inaonesha upungufu wa shilingi bilioni 31.5 katika mauzo(kwa ngozi hatua ya wet blue), kwani mwaka 2017/18 zao hili liliingiza shilingi bilioni 3.255 badala ya shilingi bilioni 34.7 iliyopatikana mwaka 2016/17.
26. Mheshimiwa Spika, ni kweli kuwa zaidi ya asilimia 50 ya ngozi zinazozalishwa hapa nchini hutoroshwa nje kwa njia ya magendo, hususan kwenda Kenya na Uganda, na pia kusafirishwa nje kupitia bandari ya Dar es Salaam. Ni mara chache sana wafanyabiashara wanaofanya magendo hukamatwa na vyombo vya dola. Taifa linapoteza fedha nyingi sana ambazo zingetokana na ushuru wa usafirishaji wa ngozi ghafi nje ya nchi. Aidha, ngozi zinazotoroshwa ni zenye ubora nafuu, hali inayosababisha viwanda vya ndani kusindika ngozi zenye ubora wa chini na hivyo kukosa bei nzuri kwenye masoko ikilinganishwa na nchi jirani za Kenya na Uganda.

27. Mheshimiwa Spika, moja ya sababu iliyopelekea kushuka kwa biashara ya zao hili ni kunatokana na Tanzania pekee kutoza tozo ya asilimia 10 kwa bidhaa za ngozi zinazouzwa nje katika nchi wanachama wa Afrika Mashariki. Tozo hii inapelekea kupunguza uwezo wake wa kushindana kwenye soko la kimataifa kwa kuwa na bei kubwa ukilinganisha na nchi zingine za jumuiya ya Afrika ya Mashariki. 

28. Mheshimiwa Spika, kwa mujibu wa takwimu zilizotolewa na ofisi ya Takwimu ya Taifa (NBS) pamoja na  mamla ya mapato Tanzania(TRA) zinaonesha kuna uingizaji mkubwa wa bidhaa za ngozi kuliko bidhaa zinazotengenezwa nchini hivyo kutumia fedha nyingi za kigeni, ambapo kwa mwaka 2017 kiasi cha dola za kimarekani (USD) 51,216,732 zilitumika kuagiza bidhaa za ngozi na wakati tuna fursa ya kuviendeleza viwanda vyetu kwa kuwa na mikakati ya kujipanua kwenye soko la ndani. 

29. Mheshimiwa Spika, kwa mujibu wa TRA kwa mwaka 2017 takribani vipande 2,913,386 vya ngozi ghafi za ng’ombe na mbuzi/kondoo viliripotiwa; aidha kuuzwa nje ya nchi ama kuingizwa viwandani kwa ajili ya kusindikwa. Kwa idadi ya uzalishaji wetu wa ngozi ghafi kwa mwaka, kiasi cha ngozi za ng’ombe na mbuzi/kondoo 6,786,033 hupotea ama kutoroshwa kwenda nje ya nchi na hivyo kulipotezea taifa zaidi ya bilioni 52 kwa mwaka iwapo ngozi hizo zingepelekwa nje kwa kufuata taratibu na kulipiwa shuru, na takriban shilingi bilioni 87.5 kwa mwaka iwapo ngozi hizo zingebakizwa nchini na zote kutumika katika viwanda vya ndani. Kambi Rasmi ya Upinzani inaishauri Serikali kuiangalia sekta hii kwa umuhimu wake; kuwekeza na kuimarisha zao la ngozi sambamba na kuboresha na kudhibiti biashara yake nje na ndani ya nchi.
V. CHANGAMOTO KATIKA SEKTA YA MIFUGO
a. Huduma za Mifugo-Majosho

30. Mheshimiwa Spika, huduma ya majosho ni hitaji la msingi kwa maedeleo ya mifugo. Hata hivyo, huduma hii inakabiliwa na changamoto mbalimbali zikiwemo upungufu wa majosho yenyewe lakini pia majosho yaliyopo kuwa katika hali duni.
31. Mheshimiwa Spika, takwimu za Wizara ya mifugo na uvuvi zinaonesha kuna majosho 1,409 yanayofanya kazi huku majosho mengine 1,019 yasiyofanya kazi na hivyo kufanya jumla kuu kuwa 2,428. Aidha, inaelezwa kwamba kuna majosho mengi ambayo yanashindwa kufanya kazi ya kuogeshea mifugo kutokana na wananchi kufanya shughuli za kibinaadamu karibu na majosho hayo (kwa mujibu wa daktari mkuu wa Wizara ya Mifugo na Uvuvi ya Kanda ya Ziwa).
32. Mheshimiwa Spika, sambamba na takwimu hizo wilaya moja tu ya Kishapu kwa mfano, yenye mifugo takribani 775,907 (ng’ombe 394,371, mbuzi 248,219, kondoo 133,035 na punda 282) kwa mwaka 2017 ilikuwa na majosho 23 lakini yanayofanya kazi ni majosho 4 tu. Kwa upande wa Wilaya ya Hanang, zaidi ya mifugo 5,000 huugua na 600 kati ya hiyo  hufa kila mwaka kutokana na maradhi yaletwayo na kupe.  Wilaya hiyo inajumla ya majosho 21, lakini ni majosho 6 yaliyokuwa yanafanyakazi, majosho 10 yanahitaji matengezo na mengine 4 yanahitaji kujengwa upya (taarifa ya madiwani kwenye warsha iliyoandaliwa na Asasi isiyo ya KiSerikali ya SNV pamoja na TAMISEMI).

33. Mheshimiwa Spika, kwa kuangalia idadi ya mifugo tuliyo nayo kwa takwimu za Mwaka 2017, ng’ombe walikuwa milioni 28.4, mbuzi milioni 17.7 na kondoo milioni 5.1 kulinganisha na majosho tuliyo nayo 1,409 ni dhahiri kuwa bado hatujakuwa makini katika kuhakikisha huduma kwa mifugo tunaipa kipaumbele. Na hata hayo majosho tuliyo nayo bado hatujakuwa na mfumo thabiti ya upatikanaji wa madawa ya kuoshea mifugo.
34. Mheshimiwa Spika, Kambi Rasmi ya Upinzani inaitaka Serikali kulieleza Bunge ni kiasi gani cha majosho  kinahitajika kwa kila wilaya ili kuwa na ufugaji wenye tija na endelevu kwa manufaa ya jamii husika na kwa nchi kwa ujumla.
b. Maeneo ya Malisho na Migogoro baina ya Wafugaji na Watumiaji wengine wa Ardhi

35. Mheshimiwa Spika, changamoto nyingine inayoikabili sekta ya mifugo ni upungufu wa maeneo ya malisho. Kutokana na kukosekana kwa mpango madhubuti wa matumizi ya ardhi hapa nchini kumekuwa na mwingiliano wa matumizi ya ardhi kati ya wafugaji na wakulima na pia hifadhi za taifa. Mwingiliano huo umesababisha migogoro kati ya wafugaji na wakulima na pia wahifadhi wa mapori na maeneo tengefu ya hifadhi za taifa.
36. Mheshimiwa Spika, kutokana na tatizo hilo, wafugaji ndio wamekuwa wahanga wakubwa kwani mara zote huonekana kama wavamizi wa maeneo mengine kwa ajili ya malisho ya mifugo yao. Kutokana na hisia hizo kwamba wafugaji ni wavamizi, kumekuwa na ukatili mkubwa kwa mifugo kutoka kwa wahifadhi (askari wanyama pori) dhidi ya mifugo inayokamatwa hifadhini. Askari wa wanyamapori wamekuwa wakiuwa mifugo na kuwajeruhi wamiliki wa mifugo hiyo kwa sababu ya kulisha mifugo hiyo katika hifadhi za taifa. Kwa mfano, mapema mwezi huu wa tano 2019 katika kijiji cha Buger, Karatu, askari wa TANAPA wa Lake Manyara wameuwa ng’ombe watatu na kuwajeruhi wengine watano kwa kuwapiga risasa na pia kumpiga risasi na kumjeruhi mwenye ng’ombe mguuni (ambaye kwasasa anapatiwa matibabu hospitali ya Selian). Matukio kama haya yametokea maeneo mengi hapa nchini na kwa idadi kubwa zaidi ya mifugo kuuwawa kwa kupigwa risasi na au kukatwakatwa mapanga na wanaodai kuingiliwa katika maeneo yao.
37.  Mheshimiwa Spika, kwa kuwa migogoro baina ya wafugaji na wakulima na baina ya wafugaji na wahifadhi inaendelea na kusababisha mauaji ya mifugo na kusababisha uvunjifu wa amani na vifo kwa wahusika; na kwa kuwa sekta ya mifugo ndio tegemeo la mapato ya kiuchumi kwa jamii za kifugaji; na kwa kuwa sekta ya mifugo ina mchango mkubwa katika maendeleo ya uchumi wa taifa; hivyo basi, Kambi Rasmi ya Upinzani Bungeni inaitaka Serikali kulieleza Bunge hili imefikia hatua gani katika mgawanyo wa matumizi ya ardhi, ili wafugaji wawe na maeneo maalum ya kutosha kwa malisho ili kupunguza migogoro ya ardhi baina ya wafugaji na wakulima na baina ya wafugaji na wahifadhi.
c. Athari za Mabadiliko ya Tabia Nchi

38. Mheshimiwa Spika, mabadiliko ya tabia nchi yanaathiri sana jamii za wafugaji hususan katika upatikanaji wa malisho na maji, na kusababisha kuongezeka kwa magonjwa ya mapya kwa mifugo, na pia kuwa kichocheo cha migogoro na maeneo ya hifadhi na wakulima katika kutafuta malisho na maji. 

39. Mheshimiwa Spika, taarifa kutoka mamlaka ya maendeleo ya mataifa ya IGAD  kwenye kituo chake cha  (ICPAC)zinasema kuwa kuna uwezekano mkubwa wa kutokea ukame ambao hautakuwa wa kawaida kwa mikoa yote ya mwambao wa Tanzania, magharibi ya Kenya, kusini na kusini mashariki mwa Ethiopia, ukanda wa kati na kaskazini mashariki mwa Somalia, Uganda na Sudani ya Kusini. Maeneo hayo yaliyotajwa kwenye mataifa hayo yatakuwa na kipindi cha ukame na joto kuwa la juu kuliko kawaida na hivyo kuwa na athari kwenye malisho, upatikanaji wa maji kwa matumizi ya binadamu, mifugo na wanyamapori.
40. Mheshimiwa Spika, changamoto nyingine katika sekta ya mifugo ni kama ifuatavyo;
i. Wafugaji wadogo wadogo na wale walio katika mnyororo wa uongezaji thamani bidhaa za mifugo wameendelea kuwa kwenye lindi la umasikini kutokana na kukosa fursa na mikakati ambayo itazinufaisha jamii za wafugaji wadogo kutoka Serikalini.
ii.  Mtazamo hasi dhidi ya wafugali unaotokana na changamoto na matatizo yanayotokana na maeneo ya malisho na mfumo mzima wa matumizi ya ardhi. 
iii. Mgawo mdogo wa bajeti kwa ajili ya maendeleo ya sekta ya mifugo

iv. Uwekezaji mdogo wa sekta binafsi kwenye sekta hii kutokana na mazingira yasiyo rafiki ya kibiashara.
v. Vikwazo katika mfumo rasmi wa kupatiwa mikopo ya kifedha kwa wafugaji wadogo na wa asili

vi.  Gharama za pembejeo kuwa juu, huduma na dawa za utabibu wa mifugo pamoja na  kukosekana kwa teknolojia ya kisasa ya uzalishaji.
vii. Tozo na kodi mbalimbali, mfano; (a) ushuru wa asilimia 10 (export tax)kwa ngozi zilizosindikwa (wet blue) zinazouzwa nje ya nchi, (b) Uwepo wa kodi/tozo nyingi katika usindikaji wa bidhaa za ngozi nchini, (c) Kuondoa ushuru, kodi ya ongezeko la thamani, “withholding tax” katika vipuri, vifaa na viatilifu vyote vinavyoingizwa kutoka nje ya nchi.
viii. Upungufu wa rasilimali watu (wataalam). Hali ya upungufu wa rasilimali watu katika sekta ya Mifugo na Uvuvi ni kama ilivyo kwenye sekta ya kilimo. Watumishi wenye taaluma ya kuanzia shahada na kuendelea wanaohitajika ni 1,936 waliopo kwa sasa ni 867 sawa na asilimia  44.8. Ngazi ya cheti na Diploma wanaohitajika ni 15,000 waliopo ni 3,904 sawa na asilimia 26. Kwa ujumla sekta inahitaji watumishi wataalam 16,936 lakini waliopo ni 4,771 sawa na asilimia  28.1
41. Mheshimwa Spika, kwa kutambua uhuhimu wa sekta ya mifugo na mchango wake katika uchumi; na  katika mkakati wa kupambana na changamoto zinazoikabili sekta ya mifugo nchini, Kambi Rasmi ya Upinzani Bungeni kupitia CHADEMA imeeleza kwa ufasaha katika sera yake ya Kilimo, Sura ya 9.4 (Sekta ya Mifugo) namna itakavyoboresha sekta ya mifugo pindi itakapopewa ridhaa ya kuongoza Serikali, ili sekta hiyo iweze kuwa na tija kwa wafugaji na pia katika uchumi wa taifa. Sera inatamka kuwa:- 
“Chadema itapanua wigo na kuboresha ufugaji ili kuwa na bidhaa bora za mifugo pamoja na kuishirikisha sekta binafsi katika kusindika mazao ya mifugo kwa ajili ya soko la ndani na nje ya nchi. Chadema itahakikisha kwamba kuna wataalamu wa mifugo wa kutosha vijijini ili kuleta tija katika ufugaji. Aidha, Chadema kwa kushirikiana na sekta binafsi itatoa mafunzo ya ufugaji bora tofauti na uchungaji holela wa mifugo mijini. Hali kadhalika, chadema kwa kushirikiana na sekta binafsi itahakikisha kwamba kuna madawa na chanjo za kutosha kwa ajili ya kudhibiti magonjwa ya mifugo”.
IV. HALI YA SEKTA YA  UVUVI
42. Mheshimiwa Spika, sekta ndogo ya uvuvi hapa nchini inaongozwa na sera ya Taifa ya uvuvi ya mwaka 2015 ambayo inatoa mwelekeo wa sekta katika kukuza na kuchangia katika uchumi wa Taifa kwa kuweka dira na dhamira ya sekta.

43. Mheshimiwa Spika, pamoja na kuwa na utajiri wa eneo kubwa la maji lenye fursa kubwa ya uvuvi, Tanzania bado haijaweza kutumia ipasavyo rasilimali hii. Wavuvi wadogo (baharini na maziwa) wanachangia 98 % ya sekta nzima ya uvuvi. Sekta hii hutegemea wavuvi wadogo wanaotumia dhana duni ambazo ni vigumu kwenda katika maeneo ya kina kirefu cha maji. Pamoja na Tanzania kuwa na ukanda wa pwani ya bahari wenye urefu wa kilomita 1,424 na eneo la maji ya kitaifa (Territorial Sea) lenye ukubwa wa kilomita za mraba 64,000 na eneo la bahari  kuu lenye ukubwa wa kilomita za mraba 223,000, tumeshindwa kuwa bandari mahususi za uvuvi, na viwanda vikubwa vya uchakataji na usindikaji wa samaki na mazao yake. 

44. Mheshimiwa Spika, kwa mujibu wa taarifa ya hali ya uvuvi wa samaki ya mwaka 2016 inaonesha kuwa kiwango cha raslimali kinachoweza kuvuliwa bila kuleta madhara ya upatikanaji wa rasilimali hiyo ni tani 750,000; na wastani wa uvunaji wa samaki kwa mwaka ni tani 350,000. Aidha, taarifa hiyo inaonesha kuwa tani hizo zinavuliwa na wavuvi wapatao 200,579 ambao hutumia vyombo vya uvuvi vipatavyo 59,338. Aidha, taarifa inaonesha kuwa nchi inaagiza samaka takribani tani 24,000 kila mwezi zenye thamani ya shilingi bilioni 56 (USD 25 milioni) kutoka China, Vietnam na mataifa mengine yaliyozungukwa na bahari ya India. 
45. Mheshimiwa Spika, Wizara ya Mifugo na Uvuvi imeteketeza tani 11 za samaki zenye thamani ya zaidi ya shilingi milioni 60 zilizotoka China baada ya kubainika kuwa na kemikali za zebaki zenye madhara ya kiafya kwa jamii na zenye uwezo kusababisha saratani.
  Kambi Rasmi ya Upinzani inaitaka Serikali kuwaeleza wananchi, hiyo hasara iliyosababishwa na uzembe itafidiwa na nani? Na Serikali imejipangaje katika kudhibiti uingizaji haramu wa samaki nchini?
46. Mheshimiwa Spika, uagizaji wa samaki nchini kwa mwezi ni dola za kimarekani milioni 25 na kwa mwaka ni dolla za kimarekani milioni 300. Kambi Rasmi ya Upinzani inasema kuwa kama kweli tungekuwa na dhamira njema ni dhahiri fedha hizo zinazotumia kuagiza samaki kwa mwaka zinatosha kabisa kuufanya uvuvi kuwa wa kisasa na endelevu.

47. Mheshimiwa Spika, aidha, kwa mujibu wa takwimu za mapato kama yalivyotolewa na “kundi la Fungamano la vyama na vikundi vya sekta ya uvuvi” katika soko la samaki Magogoni/Ferry na maeneo mengine, wastani wa mapato yanayochangiwa na wadau wa sekta ya uvuvi kwa taifa kwa soko la samaki Magogoni/Feri kwa mwaka mmoja ni Shilingi 8,663,294,000/-, hizi ni stahiki za Serikali peke yake bado mzunguko wa biashara kwa wananchi. Vyombo  vya uvuvi vikubwa vinavyotumika katika mwambao wa Dares Salaam na Pwani ni  3,000 na vyombo vidogo 650, lakini wamiliki wanashindwa kufanyakazi kutokana na mazingira magumu wanayowekewa na watendaji na hivyo kupelekea Halmashauri husika na Serikali kukosa stahiki za mapato kwa maendeleo ya nchi.

48. Mheshimiwa Spika, Kambi Rasmi ya Upinzani inaitaka Serikali kuiangalia vizuri sekta hii ya uvuvi hususan wavuvi wadogo ili wasiendelee kukandamizwa na waweze kuzalisha kwa kuwekewa mazingira rafiki na kufanya shughuli zao kwa kuzingatia sheria na kanuni husika.
(a) vuvi (maziwa, mabwawa na mito)
49. Mheshimiwa Spika, takwimu za uvuvi kwa mujibu wa taarifa ya Ofisi ya Taifa ya Takwimu, inasema Mwaka 2016, sekta ya uvuvi ilikua kwa asilimia 4.2 ikilinganishwa na asilimia 2.5 ya mwaka 2015.  Aidha, utumiaji wa mazao ya uvuvi kwa mtu kwa mwaka ni kilo 8.0 ikilinganishwa na kilo 16.7 zinazopendekezwa na Shirika la Chakula na Kilimo la Umoja wa Mataifa (FAO, 2011). Mwaka 2016 jumla ya tani 362,595 za samaki zilivunwa ikilinganishwa na tani 362,645 zilizovunwa mwaka 2015
. 
50. Mheshimiwa Spika, Mwaka  2017  jumla  ya  tani  387,543 za  samaki  zilivunwa ikilinganishwa na  tani  362,452  zilizovunwa  mwaka  2016,  sawa  na  ongezeko  la  asilimia  16.6. Kati  ya  kiasi hicho, tani 332,373  zilivunwa  katika maji  baridi  na  tani  55,170 zilivunwa  baharini. Aidha, mazao  ya  uvuvi tani 36,063.2 na samaki hai wa mapambo 101,110 waliuzwa nje  ya nchi  na kuipatia Serikali ushuru wa  mapato  kiasi  cha  shilingi  bilioni  10.4 ikilinganishwa  na  mazao  ya  uvuvi  tani 39,691.46 na samaki hai wa mapambo 65,841 waliouzwa nje ya nchi na kuipatia Serikali ushuru  wa  mapato kiasi  cha  shilingi  bilioni  14.3  mwaka  2016. Upungufu  huu  ulisababishwa  na  kupungua  kwa  mahitaji  na  bei  katika  masoko ya nje
. 
51. Mheshimiwa Spika, takwimu hizo za samaki waliovuliwa kwa vipindi hivyo hazihusishi samaki wanaolimwa (aquaculture) na wafugaji wadogo wadogo na wakubwa kama wapo. Ufugaji samaki hutoa fursa mbadala na endelevu, hivyo kupunguza pengo kubwa lililopo la upatikanaji na mahitaji ya samaki. Hivyo, kuna haja kubwa ya kuwekeza kwenye utafiti na uzalishaji katika tasnia ya ufugaji samaki.
52. Mheshimiwa Spika, Kambi Rasmi ya Upinzani inaona  kuwa kukosekana kwa takwimu za uvunaji wa samaki wanaofugwa  sio bahati mbaya bali ni kutokana na ukweli kuwa uhamasishaji uliofanyika ulikuwa ni kuwaletea hasara wafugaji kutokana na ukweli kwamba Serikali haijajiandaa au kuruhusu sekta binafsi kuwekeza kwenye utafiti wa vifaranga bora (fingerlings)  kama vile kuku wa nyama au mayai ambavyo vina uhakika wa kutoa mazao bora kama mahitaji yote ya utunzaji yatazingatiwa  na hivyo kumletea mfugaji faida na taifa kwa ujumla.
(b) Uvuvi (bahari kuu)

53. Mheshimiwa Spika, Tanzania ina ukanda wa kilometa 1,424 ambao umegawanyika katika eneo la maji ya kitaifa (territorial sea) lenye ukubwa wa kilometa za mraba 64,000 na eneo la ukanda wa uchumi wa bahari lenye ukubwa wa kilometa za mraba 223,000.
54. Mheshimiwa Spika, ni ukweli kuwa eneo letu lina kina kikubwa na samaki wengi, lakini watanzania hawanufaiki ipasavyo na rasilimali hiyo na badala yake meli za kigeni hufika na kuwavua samaki hao, wengi wakiwa wa aina ya Jodari, samaki wenye gharama kubwa katika masoko ya kimataifa.
55. Mheshimiwa Spika, Serikali ilizindua ndege ya kisasa novemba 2017 itakayofanya kazi ya ulinzi wa rasilimali bahari kuu kwa upande wa Tanzania bara na Zanzibar ili kuchunguza meli za uvuvi zinazovua katika maji yetu ili kuhakikisha rasilimali zilizo katika ukanda wa kiuchumi wa bahari unawanufaisha watanzania.

56. Mheshimiwa Spika, katika muendelezo huo wa kuhakikisha rasilimali zinawanufaisha watanzania, Julai, 2018, Waziri alisema kuwa Serikali imenunua meli tano za kisasa ili zifanye kazi kwenye ukanda wa maji ya kitaifa na ukanda wa uchumi wa bahari. Uwekezaji huu uliofanywa ni dhahiri kuwa suala la uanzishwaji wa bandari ya uvuvi na kiwanda cha samaki linatakiwa. Kambi Rasmi ya Upinzani inataka kupata maelezo ya kina, kipi hasa kinatakiwa kitangulie kati ya ujenzi wa bandari ya uvuvi, viwanda vya uchakataji samaki ama uwekezaji wa meli za uvuvi? Aidha, tunaomba tupatiwe mchanganuo wa mapato tokea uwekezaji wa ndege na meli ulipofanyika hadi sasa.

57. Mheshimiwa Spika, Kambi Rasmi ya Upinzani inaitaka Serikali iondoe mkanganyiko uliopo kati ya wafanyabiashara wa dagaa wanaovuliwa baharini na wanaovuliwa kwenye maziwa katika utozaji wa ushuru (Export Loyalty) wa kusafirisha dagaa nje ya nchi. Maana dagaa wanaotoka ukanda wa pwani tozo yake ni dola za kimarekani 1.5 kwa kilo moja sawa na shilingi 3,400 kwa kilo 1, wakati huo tozo ya dagaa wanaotoka kwenye maziwa ni dola za kimarekani 0.16 kwa kilo moja sawa na shilingi 360 kwa kilo 1. Zamani ushuru wa kusafirisha nje ya nchi dagaa hao hao wa pwani ulikuwa shilingi 300 kwa kilo lakini Serikali imepandisha hadi shilingi 3,400. Ni muhimu sana kama wadau wangefahamishwa sababu hasa za kupandisha tozo kwa zaidi ya asilimia 900.
58. Mheshimiwa Spika, mkanganyiko wa tozo kwa wafanyabiashara hasa wa dagaa wa baharini kumewaumiza sana na wengine kushindwa kuendelea na biashara hii. Bei ya kununulia dagaa kwa ndoo moja yenye ujazo wa wastani wa kilo saba ni tsh 18,000 hii inamaana kwamba, kiwango cha ushuru kinakaribiana sana na bei ya manunuzi kwa kilo moja. Hali hii imewakatisha tamaa wanunuzi wa dagaa wanaosafirisha nje ya nchi ambako ndiko kwenye soko tegemeo kwa wavuvi na wachuuzi. Hivi sasa wafanyabiashara hao wamepotea kabisa  na hawaji tena kununua dagaa jambo ambalo limezorotesha sana uchumi wa maeneo ya uvuvi ukanda wa pwani. 
59. Mheshimiwa Spika, Kambi Rasmi ya Upinzani inaishauri Serikali ipitie upya tozo hizi za dagaa hususan kwa upande wa pwani angalau ifikie katika kiwango kinachotozwa kwa dagaa wanaovuliwa kwenye maziwa ili kuweka uwiano mzuri na hivyo kunufaisha wavuvi wa dagaa watokao maeneo ya pwani.

(c) Ufugaji wa Samaki
60. Mheshimiwa Spika, shughuli za ufugaji wa samaki nchini unafanywa na wafugaji wadogo wadogo kwa asilimia kubwa. Ufugaji wa samaki hukabiliwa na matatizo na changamoto kadhaa kama ukosefu wa sera thabiti ya ufugaji samaki; mabadiliko katika sera za uchumi; ukosefu wa teknolojia bora; upungufu wa vifaranga bora; miundombinu ya usafiri kuwa duni; utafiti usiokidhi mahitaji; ukosefu wa takwimu za uzalishaji na upungufu wa taarifa sahihi za utunzaji wa bwawa la samaki.

61. Mheshimiwa Spika, kuna uhaba wa idadi ya wataalam wa uvuvi walioajiriwa katika ngazi zote za Serikali, kutoka wilayani hadi taifa. Shughuli za ugani wa ufugaji wa samaki kwa kiasi kikubwa hazifanyiki. Wataalam waliopo ni watu wenye utaalam mkubwa sana na ni hazina kubwa kama kweli wataachwa watoe mwelekeo wa sekta hii bila kuingiliwa na maamuzi ya kisiasa na kuwezeshwa kwa rasilimali fedha.
(d) Changamoto katika Sekta ya Uvuvi
62. Mheshimiwa Spika, sekta ya uvuvi inakabiliwa na changamoto kadhaa inazosababishwa na;

i. Mapungufu katika sera na sheria
ii. Uharibifu wa mazingira

iii. Elimu duni juu ya shughuli za uvuvi katika jamii
iv. Upotevu/uharibifu mkubwa wa samaki waliokwishavuliwa kutokana na kutokuwepo kwa njia nzuri za uhifadhi wa samaki.

v.  Uvuvi uliopitiliza na hivyo kuathiri rasilimali za uvuvi. 

vi. Mapungufu katika ufuatiliaji wa sheria ya uvuvi. 

vii. Uharibifu mkubwa wa mazaria ya samaki unaosababishwa na aina au njia mbovu za uvuvi.

viii.  kutopata fedha za kutosha na kwa wakati ili kutekeleza majukumu yanayoainishwa kwenye mpango kazi wa Wizara
ix. Uwekezaji mdogo katika sekta hii

x. Kutopatikana kwa mikopo ya kutosha na yenye masharti nafuu kwa wafugaji wa samaki na wavuvi; gharama kubwa za zana za uvuvi na uhaba wa maafisa ugani wa uvuvi ikilinganishwa na mahitaji. Hii ni baadhi tu ya changamoto katika sekta ya uvuvi. 
(e) Nyavu za Uvuvi
63. Mheshimiwa Spika, kumekuwa na muendelezo wa wavuvi kuchomewa nyavu zao za kuvulia kila mara, na pia kumekuwa na matamko kinzani kutoka wizara husika juu ya matumizi ya nyavu sahihi za kuvulia. Wavuvi kutoka Kojani walioko Tanga wameeleza kuwa, Wizara iliagiza wenye nyavu za mm 8 na 10 ziteketezwe kwa moto, lakini zilizoteketezwa ni mpaka nyavu za mm 15 na 16.
64. Mheshimiwa Spika, wavuvi wa Ziwa Viktoria, Tanganyika, Nyasa, na mwambao wa bahari mpaka sasa wameshachomewa kwa moto nyavu nyingi mno, na kuwaletea hasara kubwa sana wavuvi ambao wamenunua nyavu hizo kwa gharam kubwa, na kuwanyima nyenzo zao za kufanyika kazi za kuwaletea mapato. Nyavu hizi huchomwa na mamlaka husika tena katika mazingira ya wazi, hali ambayo pia inachangia katika uharibifu wa mazingira.

65. Mheshimiwa Spika, wavuvi wa Kilwa wamechomewa nyavu zao 116  zenye thamani shilingi 928,000,000/- na kutozwa faini Tshs  1,000,000/- kila mmoja, wavuvi ambao wapo kwa mujibu wa taratibu;  wana leseni za uvuvi na leseni za vyombo na wanavua sehemu zinazoruhusiwa.
66. Mheshimiwa Spika, wavuvi wa Tanga  waliandika barua ya tarehe 23/03/2019 yenye Kumb. Na. MV/B/4/19 ikielekezwa kwa Mkuu wa Wilaya ya Tanga wakiomba kurejeshewa nyavu zao  zenye gharama ya shilingi 238,000,000/- zilizokamatwa kinyume na sheria; kwani nyavu hizo ni za mm16. Majibu ya barua hii Mheshimiwa Spika bado hayajarejeshwa kwa wahusika, na huu ni mmoja tu wa mifano ya changamoto wanazopata wavuvi juu ya nyavu zao.

67. Mheshimiwa Spika, Kambi Rasmi ya Upinzani inataka kufahamu, Serikali inayojipambanua kuwa ni ya wanyonge mbona inawafukarisha? hao wanyonge? Aidha, tunahitaji maelezo hizo fedha za nyavu zilizochomwa wakati ni Serikali hiyo hiyo iliyotoa leseni za kutumia nyavu hizo, itawalipa lini au itawasaidiaje waathirika walioharibiwa/kuchomewa vitendekea kazi vyao? 
68. Mheshimiwa Spika,kwa kuwa baharini na ziwani kuna samaki ambao hata wakikaa miaka 10 au 20 bila kuvuliwa hawawezi kuwa wakubwa kama walivyo dagaa na dagaa mchele. Hivyo basi, Kambi Rasmi ya Upinzani inaomba kupewa ufafanuzi dagaa na dagaa mchele wanavuliwa na nyavu za size gani?

69. kinyume na sheria Mheshimiwa Spika, Kambi Rasmi ya Upinzani inaitaka Serikali kuondoa unyanyasaji usioleta tija kwa watanzania, kwani madhira haya yanazidi kuifanya Tanzania kuwa mbali na uchumi wa kati na kipato cha kati kwa watanzania wote.
V. UTEKELEZAJI WA BAJETI 2018/19 NA MPANGO WA MAENDELEO 2019/2020

70. Mheshimiwa Spika, Serikali imekuwa haiipi kipaumbele kinachohitajika wizara hii licha ya mchango mkubwa katika kutoa ajira kwa watanzania wengi, na ndio wizara ambayo takriban watanzania wa kariba tofauti katika jamii wanashiriki. 
Jedwali la fedha kwa wizara ya mifugo na Uvuvi kwa fedha za maendeleo
	Mwaka
	Mifugo
	Uvuvi

	
	Idhinishwa
	Tolewa hadi April 2019
	%
	Idhinishwa
	Tolewa hadi April 2019
	%

	2018/19
	5,000,000,000
	2,173,188,086.00
	43
	7,126,680,000.00
	4,012,643,853.20
	56.3

	2019/20
	3,000,000,000
	
	
	14,694,917,551.00
	
	


Chanzo; Taarifa za utekelezaji wa mpango wa maendeleo kwa wizara zilizotolewa Machi, 2019
71. Mheshimiwa Spika, ukiangalia fedha zilizotolewa kwa sekta ya uvuvi fungu 64, inaonesha fedha zote zilizotolewa kwa ajili maendeleo ni fedha za nje na hakuna hata shilingi kutoka fedha za ndani. Hii maana yake ni kuwa Serikali bado haijaona umuhimu wa sekta katika kukuza uchumi wa nchi sambamba na kuongeza kipato kwa watanzania.
VI. HITIMISHO NA MAPENDEKEZO YA KAMBI
72. Mheshimiwa Spika, Kambi Rasmi ya Upinzani inatoa mapendekezo yake katika sekta za mifugo na uvuvi katika maeneo yafuatayo:

i. Kwa kuwa Tanzania ina fursa kubwa zinazopatikana katika sekta za mifugo na uvuvi nchini katika maeneo kama; usindikaji, uongezaji wa thamani, kuboresha masoko, kuboresha njia bora na za kisasa za ufugaji, kuna umuhimu mkubwa wa kuimarisha tafiti katika kupata mbegu na vyakula bora na utengenezaji wa vifaa vya uvuvi, ujenzi wa bandari za uvuvi na bandari kavu.

ii. Kwakuwa tayari tumeanza kuziishi athari za mabadiliko ya tabia nchi, Kambi Rasmi ya Upinzani inaitaka Serikali kuanza kuiona hali hiyo na kuiwekea mikakati wa utekelezaji mapema na sio kusubiri hadi janga la usalama wa chakula kutokea.
iii. Kuna umuhimu kwa kutathimini kwa upya kodi, tozo na ushuru mbalimbali katika sekta hizi mbili za mifugo na uvuvi. Mfano; (a) Kuondolewa tozo ya asilimia 10 kwa usafirishaji wa ngozi (wet blue). Hii itawezesha viwanda vya ndani kuongeza uwekezaji na kuweza kushindana katika soko (b) Tozo katika minada, hii imekuwa ni kero kubwa kwa wafugaji kwani kila mfugo unaoingizwa mnadani hulipiwa (c) kufanya tathimini ya tozo za madawa ya kusindika ngozi
iv. Kuwepo na uwekezaji mahususi kwa wajasiriamali wa uvuvi hasa katika ufugaji wa samaki, kaa, lulu, ukulima wa mwani na uzalishaji wa vyakula, mbegu na vifaranga vya samaki

v. Kwakuwa kuna fursa kubwa kwenye sekta ya uvuvi, vyema sasa kuweka mazingira rafiki ili kuwezkeza zaidi katika ufugaji wa samaki katika vizimba kwenye maziwa, na kwenye mwambao wa bahari
vi. Kwa kuwa Serikali inalazimika kuagiza samaki toka nje kwa fedha za kigeni kila mwaka, jambo ambalo linazidi kupunguza akiba yetu chache ya fedha za kigeni, hivyo ni muhimu kuwekeza zaidi ili kukuza uzalishaji nchini na kuweza kukabiliana na tatizo hilo.
vii. Serikali itafute suluhisho la kudumu kuhusu nyavu za kuvulia, na kutafuta njia mbadala ambazo ni rafiki kwa mazingira katika kuteketeza nyavu haramu za uvuvi. Ni vyema pia Serikali ikadhibiti vyanzo vya nyavu hizo kabla ya kufika sokoni, na kutoa elimu kuhusu uvuvi ambao si endelevu ambao unatumia vifaa haribifu  maeneo ya uvuvi.
viii. Ni vyema pia Serikali ikapitia sera ya CHADEMA kuhusu sekta ya Uvuvi ili kubuni na kuboresha shughuli za kibiashara za masuala la uvuvi ambazo zitalenga kuhakikisha kwamba kuna usambazaji wa kutosha wa samaki na bidhaa nyingine za baharini kwa ajili ya matumizi ya wananchi na matumizi ya viwandani ili kukuza pato la Taifa na kuboresha uchumi.
73. Mheshimiwa Spika, baada ya kusema hayo kwa niaba ya Kambi Rasmi ya Upinzani, naomba kuwasilisha.
……………………….

Dr. Sware I.Semesi (Mb)

Msemaji Mkuu wa Kambi Rasmio ya Upinzani-Wizara ya Mifugo na Uvuvi.

� Ministry of Livestock and Fisheries Development-Livestock modernization initiative-2015


� Kitabu cha Hali ya Uchumi- 2017


� � HYPERLINK "http://41.73.194.134/xmlui/handle/123/320" �http://41.73.194.134/xmlui/handle/123/320� -Ufugaji bora wa ng'ombe:  Descemba -2016 





�Taarifa ya asasi zinazofanya kazi na wafugaji wa asili kuhusu migogoro ya ardhi tanzania


� Azam TV 11 March 2019


� Rejea kitabu cha Hali ya Uchumi 2016 uk.180 aya 29





�  (Rejea kitabu cha Hali ya Uchumi 2017 Uk.159 aya  229)

